RAZMISLIMO O SEBI!

Neka je hvala Allahu, dž.š., Gospodaru svih svjetova. Neka su salavat i selam na Poslanika Muhammeda, s.a.v.s., njegovu časnu porodicu, ashabe i sve sljedbenike.

Braćo moja u Dini Islamu! Allahu Dragom hvala, dočekali smo, evo, i četvrti petak ovog mubarek ramazana. Lagahno privodimo kraju naš post, koga je Dragi Allah uz ugodnu klimu ove godine učinio posebno lahkim. Do Bajrama su ostala još samo tri dana, u kojima će naš nefs biti rahat od prokletog šejtana, zbog čega treba da ih iskoristimo da upoznamo ''pravoga'' sebe, odnosno, da razmišljamo o svome stanju, kako bismo poslije ramazana znali šta trebamo raditi i kojim putem trebamo ići. S tim u vezi, danas želim s vama da podijelim nekoliko mudrosti, koje će nam pomoći da neke stvari u našem životu, s kojima se susrećemo svakoga dana, pogledamo jednim sasvim drugim očima. Neću ih komentarisati. Samo navesti. A vi slušajte i razmišljajte!
Pitali su jednog pobožnjaka: ''Ko je najsretniji čovjek?'' On odgovori: ''Onaj koji najviše usrećuje druge ljude.''
Pitali su jednog učenjaka: ''Zašto si uvijek nasmijan?'', pa je odgovorio: ''Stidim se da budem tužan, kada znam da je moja sudbina u Allahovoj Ruci.''
Pitali su mudrog Lukmana: ''Od koga si naučio mudrost?'', a on odgovori: ''Od neznalica. Kad god sam primijetio neku mahanu kod njih, trudio sam se da je izbjegavam.''
Pitali su imama Ahmeda ibn Hanbela: ''Kada će čovjek osjetiti slast potpunog odmora i rahatluka?'' A on veli: ''Tek onda kad zakorači u Džennet.''
Pitali su Ibnul-Kajjima el-Dževzijju: ''Ako Allah podari čovjeku neku blagodat, kako čovjek može znati je li to blagodat ili je iskušenje?'' Odgovorio je: ''Ako ga to približava Allahu, onda je blagodat, a ako ga udaljava od Allaha, onda je iskušenje.''
Hasan el-Basri je rekao: ''Onaj ko se s vama takmiči u vjeri i dobrim djelima, takmičite se sa njim, a onaj ko se s vama takmiči u dunjalučkim blagodatima, to prepustite njemu.''
Abdullah ibn Mubarek je rekao: ''Malo učinjeno djelo zbog čovjekove namjere može da postane veliko, a veliko učinjeno djelo zbog čovjekove namjere može da postane malo.''
Ibnul-Kajjim je rekao: ''Koliko god da imaš nedostataka u ibadetu, nikad ne ostavljaj lijep ahlak! Možda će ti lijep ahlak biti ključ za najviše stepene u Džennetu. Zar mislite da pobožni ljudi nemaju grijeha? Oni ih samo sakrivaju i ne čine ih javno. Oni se kaju zbog grijeha i nisu ustrajni u njihovom činjenju. Oni priznaju svoje grijehe, a ne traže sebi opravdanje za njih. A nakon loših djela uvijek čine dobra djela.''
Jahja ibn Muaz je rekao: ''Srca su poput lonaca za kuhanje hrane, a jezici su njihove kutlače. Zato obratite pažnju na ono što čovjek govori. Njegov jezik će iz srca zagrabiti slatko, kiselo, ukusno i gorko i pokazat će vam okus njegovog srca.''
Fudajl ibn Ijad je rekao: ''Što je neki grijeh u tvojim očima manji, kod Allaha je sve veći, a što je grijeh u tvojim očima veći, kod Allaha je sve manji.''
 Ahmed ibn Harb je rekao: ''Obožavao sam Allaha pedeset godina i nisam osjetio slast ibadeta sve dok nisam ostavio troje: ostavio sam zadovoljstvo ljudi sve dok nisam bio u stanju da govorim samo istinu; ostavio sam loše društvo sve dok nisam našao dobre i pobožne prijatelje; i ostavio sam slasti ovoga svijeta sve dok nisam našao i osjetio slasti Ahireta.''
Prenosi se da je Ahmed ibn Hanbel rekao: ''Ako želiš da Allah učini neprekidnim ono što ti voliš, onda nemoj prekidati da radiš ono što Allah voli.''
Eto, braćo moja, razmišljajmo i dalje o ovim mudrostima i iskoristimo još ovo malo ramazanskih blagodati koje su nam ostale! Večeras je 27. noć mubarek ramazana, koju ćemo, akobogda, svečano obilježiti Hatma-dovom za vakife, Mevludom povodom Lejletul-Kadra i dodatnom nafilom, a sve to nakon teravije. Sutra je omladinski iftar, a u nedjelju zadnja teravija.
Ramazanski bajram nastupa u utorak (4. juna), akobogda. To jutro sabah-namaz ćemo klanjati u 4.45 h, a bajram-namaz u 6.11 h. Apelujem na sve one, koji još uvijek nisu uplatili sadekatul-fitr, da svoju obavezu izvrše prije klanjanja bajram-namaza!
Molim Dragog Allaha da nam ukabuli i u sevap upiše naš post i ostale ramazanske ibadete, da nam oprosti sve naše grijehe, da nas sačuva od Džehennema i uvede u lijepi Džennet. Amin.

